
Hoe die koopman die Messias verwag het 

57 
 Die koopman sê: ”Vriend, u het nou 

korrek en wys met my gepraat, en dit 

vir my vertel wat ek maar alte dikwels 

in myself gevoel het. Maar ek begryp nie waarom u 

so daarop aandring dat ek vertel vir wie ek u en 

veral Hom voor aansien nie. Waar ek Hom eers voor 

aangesien het, daarvan sê u dat Hy dit nie was nie, 

maar baie meer! Hoe mens egter, sonder om `n God 

te wees, meer kan wees as `n God van mense, in 

die aardse konteks kan ek nie begryp nie! Slegs 

Elohim is in aardse en geestelike opsig meer as die 

aardse godkeiser! Maar dit sal Hy tog nie wees nie?” 

[2] JonaEl sê: “Ek sê u: kyk eers `n bietjie beter na 

ons geselskap; miskien sal iets u dan tog opval! Wat 

dink u van die baie pragtige jongmanne wat in ons 

geselskap is? Kyk eers na hulle en praat dan!”  

[3] Die koopman sê: “Ek het tot nou toe gedink dat 

hulle die edel seuns van die keiser en seuns van 

patriarge uit Rome was. Hoewel dit vanweë hulle fyn 

en blanke vel miskien eerder meisies uit Agter-Klein-

Asië kon wees. Want regtig, so iets onbeskryflik 

moois het ek maar min gesien. Alhoewel ek vroeër 

handel gedryf het in Egipte en Europa, en veral in 

Sisilië, ten behoewe van die grote, en aan alle 

weelde van die lewe, baie toegewyde Romeine; 

maar sulke onuitspreeklik pragtige figure het ek nog 

nooit gesien nie! Sê my, waar hulle vandaan kom en 

wie dit is! U dogters lyk ook skitterend, maar met 

hierdie, - mens kan gerus sê, - stralende gestaltes, 

kan hulle regtig nie vergelyk word nie. As u hulle 

egter beter ken as ek, sê my dan wie hulle is en 

waar hulle vandaan kom!” 

[4] JonaEl sê: “Dit mag ek nie vir jou sê nie, maar 

slegs Hy, wat hier te midde van my dogters staan. 

Vra dit vir Hom! Hy sal die regte antwoord gee!” 

[5] Nou wend die koopman homself heeltemal tot 

My en sê: “Meester van al hierdie mense, wat U, 

soos dit vir my lyk, volg soos lammers hulle herder 

volg, sê my tog, met wie ek die hoë eer het om te 

praat! Want iemand vra dit vir my en ek raai die 

hoogste aardse posisie wat ek ken; maar hy sê my 

dat ek dit mis het. Daarmee gee ek op; wil U my 

daarom die eer aandoen om my iets meer oor U 

maatskaplike stand te vertel!” 

[6] Ek sê: “U behoort ook tot diegene wat slegs glo 

as hulle `n teken sien. Sien hulle dit egter, dan sê 

hulle: Kyk, dit is dalk `n leerling van die Esseners of 

dit is `n towenaar uit Egipte, of selfs uit die land waar 

die Ganges vloei, of hy is `n kneg van Beëlsebul!” 

Maar wat bly daar dan nog oor? Ek sê u egter 

sonder meer wie Ek is, dan glo u My nie!  

[7] U het u mening gegee en dit was verkeerd. Toe 

JonaEl u sê dat Ek meer is as u aardse god, toe sê 

u: "Slegs JaHWeH is meer as die keiser!" en u sluit 

stilswyend die moontlikheid uit dat Ek meer sou kan 

wees as `n Romeinse keiser, en wie u op grond van 

u sake slegs maar uit vrees vir sy aardse mag as 

hoogste op aarde erken. In u hart verag u hom egter 

meer as die pes, en sy mag meer as `n 

sprinkaanplaag.  

[8] Dit is nou al die derde dag dat Ek in Sigar 

vertoef, en dit is van hier na die stad `n wandelinkie 

van `n paar honderd treë; dit sou My baie verbaas 

as u niks van u kollegas uit die stad oor My gehoor 

het nie!” 

[9] Die koopman sê: “O, U is dus Hy waaroor 

mense my gister en vandag vertel het, naamlik dat U 

die Messias is en dit deur wonderlike dade bewys 

het! Die ou huis van die mooie IrhaEl sou U 

gerestoureer het en wonderbaarlik koninklik ingerig 

het! En mense vertel my ook oor `n harde prediking 

wat U op die berg gehou het waaroor baie egter 

aanstoot geneem het, omdat dit heeltemal teen die 

wette van Moses indruis! Wel, wel, dit is dus U!? 

[10] Nou, dit verheug my dat U my besoek het. Ek 

hoop om U nog van naderby te leer ken! Weet U, ek 

staan nie afsydig teenoor hierdie gedagte en geloof 

van die Messias wat sal en moet kom nie! Volgens 

my berekeninge sou die tyd daarvoor baie geskik 

wees, want die druk van die Romeine is haas nie 

meer te verdra nie! En waarom sou U nie die 

verwagte Messias kan wees nie? O, dit neem ek 

maklik aan! 

[11] As U self van U krag bewus is en U goed in 

staat is om U as Messias oral aan te bied, dan staan 

ek onmiddellik met my hele grote vermoë tot U 

diens. Die varke uit die heidense Weslande moet so 

vinnig moontlik die land van ons vadere verlaat! 

Want weet U, ek het vanaf my jeug al my inspanning 

slegs dáárop gerig, om so veel as moontlik rykdom-

me te vergaar ten behoewe van die verwagte 

Messias, omdat daarmee `n groot leër van die 

dapperste en vermetelste en sluste soldate vir goeie 

geld gekoop sou kon word! Ek was ook al met 

verskeie van die dapperste volke uit agter-Asië in 

verbinding gestel, en nou is daar maar `n paar 

bodes nodig en dan staan daar binne enkele 

maande `n geweldige magtige leër in hierdie 

landstreek! Maar nou niks meer daaroor nie, in my 

ruim huis bespreek ons dit verder! 

[12] Nou sal die middagmaal vir U en almal reg 

wees; kom daarom almal en eet en drink na 

hartelus!” 

[13] Ek sê: ”Nou goed, alles is tot sover in orde, die 

res sal ons nog heeltemal deurgaan en bespreek! 

En bring ons dan nou almal na die groot saal; maar 

die manne daar heel agter, laat hulle hier, want hulle 

behoort nie aan My nie, maar slegs aan die wêreld!” 

